
 

 
 

 

ᑐᓴᕐᑎᓯᒍᑎ 
ᓄᐃᑕᐅᑦᓴᐅᑎᒋᒋᐊᓕᒃ 

 
ᖃᓄᐃᓕᖓᓂᖏᑦ 2020-ᒥ ᐱᖕᖑᐹ ᐃᒥᐊᓗᑦᑌᓕᓂᐅᑉ 

ᐃᓱᐊᕐᓯᕕᒃ ᑲᔪᓯᑦᓯᐊᑐᒻᒪᕆᐅᓚᐅᕐᑐᖅ ᓄᓇᕕᒻᒥ ᐃᒥᐊᓗᑦᑌᓕᒪᑎᑦᓯᓂᕐᒥᓂᒃ ᐊᒻᒪᓗ 

ᑮᓇᐅᔭᓕᐅᕐᓱᓂ $35,000 ᐅᖓᑖᓄᑦ ᐱᐅᒃᑯᑎᓯᒋᐊᓪᓚᕈᑎᑦᓴᓂᒃ ᓄᑖᒧᑦ ᐃᓱᐊᕐᓯᕕᑦᓴᒧᑦ 
 

ᑰᑦᔪᐊᖅ (ᐁᕆᓕ 16, 2020) – ᐃᓱᐊᕐᓯᕕᒃ ᓄᓇᕕᒻᒥ ᒪᒥᓴᕐᕕᒃ ᓇᑯᕐᓴᖁᖅ ᓄᐃᑦᓯᒋᐊᒥᒃ ᐱᑦᓯᐊᑐᕕᓂᒻᒪᕆᓐᓂᒃ 

ᖃᓄᐃᓕᖓᓂᖏᓐᓂᒃ ᐱᖓᔪᒋᓕᕐᑕᖓᑕ ᑐᖓᓕᕇᑦ ᐱᖕᖑᐹ ᐃᒥᐊᑦᑌᓕᒪᓂᐅᑉ. ᐅᖃᕈᓐᓇᓕᕐᑐᒍᑦ 165 

ᐃᒥᐊᓗᑦᑌᓕᓂᕐᒧᑦ ᐃᓚᐅᔪᕕᓂᐅᒋᐊᖏᑦ ᓄᓇᕕᒻᒥᐅᑉ ᐊᒻᒪᓗ ᓯᓚᑖᓂᑦ, ᐃᓚᖃᕐᓱᑎᒃ ᐊᒥᓱᓂᒃ ᐃᓄᓐᓂᒃ 

ᐃᓚᐅᔪᕕᓂᕐᓂᒃ ᑕᑕᕐᓭᓯᒪᖕᖏᑲᓗᐊᕐᓱᑎᒃ. ᓇᑯᕐᒪᑕ ᐊᐅᓚᑦᔭᒋᐊᕐᓯᒪᓂᖏᑦ ᐃᓚᐅᔪᑦ ᐊᒻᒪᓗ ᑮᓇᐅᔭᑎᒍᑦ ᓴᐳᑦᔨᔨᖏᑦ, 

ᐊᒻᒪᓗ ᐃᑲᔪᕐᓯᒪᕆᓚᐅᕐᓂᖏᑦ ᑎᒥᐅᔪᑦ ᐃᓚᖏᑦᑕ, ᑮᓇᐅᔭᓕᐅᓚᐅᕐᑐᒍᑦ $35,000 ᐅᖓᑖᓄᑦ. ᑖᒃᑯᐊ ᑮᓇᐅᔦᑦ 

ᐱᐅᓯᒋᐊᕆᒍᑎᐅᓚᖓᔪᑦ ᐃᓱᐊᕐᓯᕕᐅᑉ ᐱᒍᑦᔨᓂᖏᓐᓂᒃ 14-ᓂᒃ ᓄᓇᓕᓐᓂᒃ ᓄᓇᕕᒻᒥ ᐊᒻᒪᓗ ᓂᐅᕕᕈᑎᐅᓗᑎᒃ 

ᐱᐅᒃᑯᑎᓂᒃ ᓴᐳᑦᔨᒍᑎᑦᓴᓂᒃ ᐃᓱᐊᕐᓯᕕᐅᑉ ᐃᓗᕐᖁᓯᒃᑯᑦ ᐱᔭᕆᒐᓱᑦᑕᖓᓂᒃ. 

 

ᐃᓘᓐᓇᓕᒫᑎᒃ 165 ᐃᓚᐅᔪᑦ ᐃᒥᐊᓗᑦᑌᓕᖁᔭᐅᓚᐅᔪᑦ 29-ᓂ ᑭᖑᓕᕇᓂ ᐅᓪᓗᓂ ᑐᕃᓐᓇᖏᑦᑐᑯᑦ ᐊᑑᑎᖁᔭᐅᑦᓱᑎᒃ 

ᐃᓱᐊᕐᓯᕕᒻᒦᑐᑦ ᐊᑑᑎᓲᖓᓂᒃ ᒪᒥᓴᕐᓂᒥᓂ. ᐊᕐᕌᒎᓚᐅᔪᖅ ᑕᑯᓐᓇᓱᒍ, 2020-ᒥ ᐃᒥᐊᓗᑦᑌᓕᒪᓂᕐᒧᑦ ᐃᓚᐅᔪᑦ 

ᐊᒥᓱᖕᖑᕆᐊᕐᓯᒪᔪᑦ 70%-ᒧᑦ ᐊᒻᒪᓗ 68%-ᒧᑦ ᑲᔪᓯᑦᓯᐊᑐᓄᑦ ᐃᓚᐅᓂᕐᒥᒃ. ”ᐅᓪᓗᖓᓂᑦ ᓯᕗᓪᓕᐹᖓᓂᓂᑦ 

ᐅᒃᑯᐃᓯᓚᐅᔪᒐᑦᑕ ᑕᑕᕐᓭᓂᕐᒥᒃ 2020-ᒥ ᐱᖕᖑᐹ ᐃᒥᐊᓗᑦᑌᓕᒪᓂᕐᒧᑦ ᔭᓄᐊᕆᐅᑉ ᐱᒋᐊᕐᓂᖓᓂ, ᑲᑦᓱᙰᑦᑑᓂᖏᓐᓂᒃ 

ᐃᑉᐱᒍᓱᓚᐅᔪᒍᑦ ᓄᓇᕕᒻᒥ ᑕᒪᓐᓇ ᐱᑦᔪᑎᒋᑦᓱᒍ, ᐊᒻᒪᓗ ᐱᒻᒪᕆᐅᓂᕐᐸᐅᑎᓪᓗᒍ ᐱᒍᒪᓂᖏᓐᓂᒃ ᓄᓇᕕᒻᒥᐅᑦ 

ᓴᖑᒋᐊᕐᓂᒥᒃ ᐱᐅᓂᕐᓴᒧᑦ ᐃᓅᓯᕐᒧᑦ ᐊᒻᒪᓗ ᐊᑑᑎᓗᑎᒃ ᐱᐅᔫᓂᖏᓐᓂᒃ ᒫᓐᓇᐅᓂᖓᓂ ᐅᕝᕙᓘᓐᓃᑦ ᐊᑯᓃᕐᑐᒥᒃ 

ᐃᒥᐊᓗᖕᖏᓂᐅᑉ,” ᐅᖃᕐᑐᕕᓂᖅ ᑏᕕ ᕗᐊᕋᔅ, ᐃᓱᐊᕐᓯᕕᐅᑉ ᑲᑎᖕᖓᔨᖏᑦᑕ ᐊᖓᔪᕐᖄᖓ. 

 

ᑕᒃᑲᓂ ᐊᕐᕌᒍᒥ, ᐃᓱᐊᕐᓯᕕᒃ ᐃᒥᐊᓗᑦᑌᓕᒪᓂᕐᒥᒃ ᖁᕝᕙᕆᐊᕆᒍᒪᓚᐅᔪᖅ. ᐊᑐᐃᓐᓇᖃᕐᑎᓯᓚᐅᔪᒍᑦ ᐃᓚᐅᔪᓄᑦ 

ᓴᓇᕐᕈᑎᓂᒃ ᖃᐅᔨᒪᒍᑎᑦᓴᖏᓐᓂᒃ ᑮᓇᐅᔭᓂᒃ ᑐᓂᕐᕈᑎᖏᓐᓂᒃ ᐊᒻᒪᓗ ᐊᑐᐃᓐᓇᖃᕐᕕᒋᑦᓱᒋᑦ ᓴᐳᑦᔨᒋᐊᓪᓛᓂᕐᒥᒃ ᑕᒃᑲᓂ 

ᑕᕐᕿᒥ ᐃᒥᐊᓗᑦᑌᓕᑎᓪᓗᒋᑦ ᒪᒥᓴᕐᓱᑎᒃ, ᑕᒪᓐᓇ ᑭᖕᖒᒪᒋᔭᖅ ᓄᐃᑕᕕᓂᖅ ᐊᐱᕐᓱᓂᒃᑯᑦ ᖃᐅᔨᓴᕐᓂᒥᑦ ᑐᔫᑎᐅᔪᕕᓂᕐᒥᑦ 

ᐃᓚᐅᔪᕕᓂᕐᓄᑦ ᐊᕐᕌᓂ, ᐱᓇᓱᑦᑎᕗᑦ ᑲᔪᖏᕐᓭᒍᑎᓂᒃ ᐊᓪᓚᖃᑦᑕᓚᐅᔪᑦ, ᓄᐃᑦᓯᓱᑎᒃ ᐅᖃᐅᓯᕐᓂᒃ ᐊᒻᒪᓗ ᐃᒫᙰᕈᑎᓂᒃ 

ᐱᓂᐊᕐᓂᐅᑉ Facebook-ᖓᒍᑦ ᐊᒻᒪᓗ ᖃᕆᑕᐅᔭᒃᑯᑦ ᐊᓪᓚᕕᖃᖃᑦᑕᓚᐅᔪᒻᒥᔪᒍᑦ ᐱᓇᓱᐊᕈᓯᑕᒫᑦ ᑫᓪᓗᑐᕐᓱᒋᑦ 

ᑲᔪᓯᓂᕐᒥᒃ,” ᐅᖃᕐᑐᕕᓂᖅ ᐊᓖᓯᐊ ᐊᔭᒍᑕᖅ, ᑐᑭᒧᐊᑦᑎᓯᔨᒻᒪᕆᖓ ᐃᓱᐊᕐᓯᕕᐅᑉ. 

 

ᑐᕌᒐᕆᓪᓚᕆᒋᓚᐅᔭᖓ ᐃᒥᐊᓗᑦᑌᓕᒪᓂᐅᑉ ᐃᓚᐅᔪᑦ ᐃᒥᐊᓗᑦᑌᓕᓂᖓ 29-ᓂ ᑭᖑᓕᕇᓂ ᐅᓪᓗᓂ. ᑭᓯᐊᓂ 

ᐃᓱᐊᕐᓯᕕᒃ ᓴᐳᑦᔨᓚᐅᔪᖅ ᐃᓘᓐᓇᖏᓐᓂᒃ, ᖃᐅᔨᒪᒐᒥ ᐃᒥᐊᓗᑦᑌᓕᒪᓂᕐᒥ ᐃᒥᐊᓗᓯᖏᓐᓇᓂᖅ ᐃᓚᒋᔭᐅᒋᐊᖓ 

ᒪᒥᓴᕐᓂᒧᑦ. “ᐊᕐᕌᒍᑕᒫᑦ, ᑕᑯᓲᖑᔪᒍᑦ ᐊᒥᓱᓂᒃ ᑲᔪᖏᕐᓭᒍᑎᓂᒃ ᐅᓂᒃᑲᐅᓯᕐᓂᒃ, ᐃᓚᖏᑦ ᐃᒥᐊᓗᑦᑌᓕᒪᔪᑦ ᑕᕐᕿᓂᒃ 

ᐊᒥᓱᒐᓚᓐᓂᒃ, ᐃᓚᖏᑦ ᑐᑭᑖᕐᑐᑦ ᓄᕐᖃᓚᕆᓐᓂᒥᒃ ᐃᒥᐊᓗᒻᒥᒃ, ᐊᒻᒪᓗ ᐃᓚᖏᑦ ᐅᐱᒍᓱᑐᐃᓐᓇᑐᑦ ᐆᑦᑐᓯᒪᒋᐊᒥᒃ 

ᐃᓱᓕᕝᕕᒥᓂᒃ ᐊᒻᒪᓗ ᐃᓱᒪᑦᓴᓯᐅᕈᑎᖃᕐᓱᑎᒃ ᐱᑐᑦᓯᒪᐅᑎᖃᑎᖃᕐᓂᒥᓂᒃ ᐃᒥᐊᓗᒻᒥᒃ. ᐃᓱᒫᓗᒋᓂᕐᐹᕗᑦ 

ᖃᐅᔨᒪᔭᐅᑎᑦᓯᒐᓱᐊᕐᓂᖅ ᐃᒥᐊᓘᑉ ᐊᖓᔮᓐᓇᑐᓪᓗ ᐊᑐᕐᑕᐅᓂᖏᓐᓂᒃ ᐊᒻᒪᓗ ᐊᑑᑎᓪᓚᕆᑦᑕᖓ ᐃᓱᐊᕐᓯᕕᒻᒦᔨᐊᑦᑕ 

ᐅᒃᑯᐊᕗᑦᑎᒎᕐᓱᑎᒃ ᐃᓚᐅᑦᓱᑎᒃ ᐱᓇᓱᐊᕈᓯᕐᓂᒃ ᐱᖓᓲᔪᕐᑐᓂᒃ ᒪᒥᓴᕐᑎᓯᓂᑦᑎᓄᑦ,” ᐅᖃᕆᐊᓪᓚᑐᕕᓂᖅ ᐊᓖᓯᐊ 

ᐊᔭᒍᑕᖅ.  

“ᐅᖃᕈᒪᓪᓚᕆᒃᑯᖓ, ᐅᕙᓐᓂᑦ ᐱᔪᒥᒃ, ᓇᑯᕐᒦᒪᕆᐊᓗᒃ ᐱᕕᑦᓴᖃᕐᑎᑕᐅᒐᒪ ᐊᑑᑎᓂᕐᒥᒃ ᑖᑦᓱᒥᖓ ᐃᒥᐊᓗᑦᑌᓕᒪᓂᕐᒥᒃ. 

ᐅᕙᓐᓂᒃ ᖃᐅᔨᑎᑦᓯᔪᖅ ᐊᒥᓱᓂᒃ ᐱᒍᓐᓇᓂᕋᓂᒃ ᐊᒻᒪᓗ ᐃᒻᒥᓂᒃ ᐊᐅᓚᓗᖓ ᐋᕐᖀᓯᒪᓪᓚᕆᑐᐊᕈᒪ ᐃᓱᒪᒐᓂᒃ ᑲᔪᓯᓗᒍᓗ. 

ᓇᑯᕐᓴᖁᖓ ᓴᐳᑦᔭᐅᓯᐊᕐᑐᒪᕆᐅᓚᐅᕋᒪ ᐃᓚᒃᑲᓄᑦ, ᐱᓇᓱᖃᑎᒃᑲᓄᑦ, ᐱᖃᑎᒃᑲᓄᑦ, ᐊᒻᒪᓗ ᑮᓇᐅᔭᑎᒍᑦ 

ᓴᐳᑦᔨᔨᑦᓯᐊᕌᓗᒃᑲᓄᑦ. ᐅᐱᒍᓱᓪᓗᖓ ᐅᖃᕈᓐᓇᓕᕐᖁᖓ, ‘ᐋ, ᐱᔭᕇᕐᖁᖓ.’ ᐅᐱᒍᓲᑦᔨᕗᖓ ᐊᓯᓕᒫᒃᑲᓂᒃ 

ᐃᓚᐅᓚᐅᕐᑐᓂᒃ ᑖᑦᓱᒧᖓ ᐃᒥᐊᓗᑦᑌᓕᒪᓂᕐᒧᑦ. ᓇᑯᕐᒦᒪᕆᐊᓗᒃ.”—ᔅᑎᐊᓚ ᔅᒣᓚ, 2020-ᒥ ᐱᖕᖑᐹᒧᑦ ᐃᓚᐅᔪᕕᓂᖅ. 

 

 

ᐃᓱᐊᕐᓯᕕᒃ ᓇᑯᕐᒦᑐᖅ ᐃᓚᐅᔪᕕᓂᓕᒫᓂᒃ ᐃᒥᐊᓗᑦᑌᓕᒪᓂᕐᒥ ᐃᒥᐊᓗᑦᑌᓕᒪᑦᓱᑎᒃ, ᑮᓇᐅᔭᑎᒍᑦ ᓴᐳᑦᔨᓱᑎᒃ, ᐊᒻᒪᓗ 

ᓴᐳᑦᔨᔪᕕᓂᕐᓂᒃ ᑐᓂᒪᓂᑦᓯᓄᑦ. ᐃᓱᐊᕐᓯᕕᒃ ᓇᑯᕐᒦᕆᐊᓪᓚᑐᖅ ᑎᒥᐅᔪᓂᒃ ᐃᓚᖏᓐᓂᒃ ᐃᓕᒌᑦᑐᓕᐅᕐᑐᕕᓂᕐᓂᒃ 

ᑮᓇᐅᔭᑎᒍᓪᓗ ᓴᐳᑦᔨᓱᑎᒃ ᐱᓇᓱᑦᑎᒥᓂᒃ ᐃᒥᐊᓗᑦᑌᓕᒪᓂᕐᒥ, ᐱᓗᐊᕐᑐᒥᒃ EVOQ ᐃᓪᓗᔪᐊᑦ ᓴᓇᒻᒪᖏᓐᓂᒃ 

ᐊᓪᓚᖑᐊᕐᑏᑦ, ᓄᓇᒥᐅᑦ ᐅᔭᕋᓐᓂᐊᑦ, ᐊᒻᒪᓗ ᑲᑎᕕᒃ ᓄᓇᓕᓐᓂ ᐃᓪᓗᓕᕆᓂᕐᒧᑦ ᐊᓪᓚᕕᒻᒪᕆᒃ. ᓇᑯᕐᒦᒥᔭᕗᑦ ᑲᓇᑕᒥ 

ᖃᖓᑕᔪᓕᕆᔨᒃᑯᑦ ᐱᓇᓱᑦᑎᖏᑦ ᑰᑦᔪᐊᒥ, ᑲᑎᕕᒃ ᐃᓕᓴᕐᓂᓕᕆᓂᐅᑉ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᑎᖏᑦ, ᐊᒻᒪᓗ 

Desjardins-ᑯᑦ ᑯᐯᒃᒥ ᐱᓇᓱᑦᑎᖏᑦ ᓴᐳᑦᔨᓂᖏᓐᓄᑦ ᐃᒥᐊᓗᑦᑌᓕᒪᓂᕐᒥᒃ ᓇᒻᒥᓂᖅ ᐱᐅᓯᖃᕐᓱᑎᒃ ᑮᓇᐅᔭᓂᒃ 

ᑐᓂᔨᑦᓱᑎᒃ.  

 

ᐃᓱᐊᕐᓯᕕᒃ ᓇᑯᕐᓴᑐᖅ ᑐᓂᔨᓯᒪᓂᖏᓐᓄᑦ ᐊᒥᓱᑦ ᑮᓇᐅᔭᑎᒍᑦ ᒪᑭᑕᒐᓱᐊᕐᑏᑦ, ᓇᑯᕐᒪᑕ ᓇᓚᐅᑦᓵᓂᖃᓛᕋᑦᑕ ᔫᓂ 15-ᒥ 

ᐊᑕᐅᓯᖕᖑᒥ. ᑐᕌᒐᖓ ᐅᐱᒍᓲᓯᕐᓂᖅ ᑐᓂᓯᒪᓂᖏᓐᓂᒃ ᑮᓇᐅᔭᑎᒍᑦ ᓴᐳᑦᔨᔪᑦ ᐊᒻᒪᓗ ᐃᓚᐅᓂᖏᓐᓂᒃ ᐃᓚᐅᔪᕕᓂᓕᒫᑦ, 

ᑕᒪᖏᒃ ᐱᔭᕇᕐᓯᒪᔪᑦ 29-ᓂᒃ ᐅᓪᓗᓂᒃ ᐊᒻᒪᓗ ᐃᒥᓯᖏᓐᓇᑐᕕᓃᑦ. ᓇᑯᕐᒦᑕᕗᑦ ᐅᑯᐊ: 

 ᐃᓄᐃᒃᑯᑦ 

 Canadian North 

 ᑰᑦᔪᐊᑉ ᓯᓂᑦᑕᕕᖓ 

 ᑰᑦᔪᐊᑉ ᑯᐊᐸᖓ 

 ᒪᑭᕝᕕᑯᑦ ᑲᑎᖕᖓᔨᖓ, ᔫ ᓯᓅᐹ 

 ᑰᑦᔪᐊᑉ ᐱᖕᖑᐊᑎᑦᓯᔨᖏᑦ  

 ᓄᓇᕕᒻᒥ ᒥᕐᖁᓖᑦ 

 ᐊᕙᑖ 

 ᓄᓇᕕᒻᒥ ᒥᕐᖑᐃᓯᕐᕖᑦ 

 ᑏᕕ 

 ᐅᐊᓴᐅ ᐅᕝᕙᐅᑎ 

 ᐃᓅᕗᖓ ᐊᓐᓄᕌᓕᐊᖏᑦ 

 ᐃᓚᒌᓴᖅ 

 Arbonne, ᔫᓕ ᑯᕆᓃ 

 Financière Banque Nationale 

 Sunlife 

 ᑕᒫᓂ ᖃᕆᑕᐅᔭᓕᕆᓂᖅ  

 ᑲᑎᕕᒃ ᓄᓇᓕᓐᓂ ᐃᓪᓗᓕᕆᓂᕐᒧᑦ ᐊᓪᓚᕕᒻᒪᕆᒃ 

 Gaston Henry Fourrures  

 

 

2020-ᒥ ᐱᖕᖑᐹ ᐃᒥᐊᓗᑦᑌᓕᒪᓂᖅ ᑭᓯᑦᓯᒍᑎᑎᒍᑦ 

- 43%-ᖏᑦ ᐃᓚᐅᔪᑦ ᐅᖃᕐᑐᕕᓃᑦ ᑲᑦᓱᙰᑦᑐᒪᕆᐅᒋᐊᒥᒃ ᐃᓚᐅᓯᑦᓱᑎᒃ 

- 71%-ᖏᑦ ᐃᓚᐅᔪᑦ ᐅᑭᐅᓕᕕᓃᑦ 26 ᐊᒻᒪᓗ 49 ᐊᑯᓐᓂᖓᓂ 

- 13 14-ᓂᑦ ᓄᓇᕕᒻᒥ ᓄᓇᓕᓐᓂᑦ ᐊᓪᓚᑐᕕᓃᑦ ᐃᓚᐅᔪᓂᒃ 

- 75%-ᖏᑦ ᐃᓚᐅᔪᕕᓃᑦ ᐊᕐᓀᑦ, ᐊᒻᒪᓗ 25%-ᖏᑦ ᐊᖑᑏᑦ 

- 65%-ᒥᒃ ᐊᒥᓲᓂᕐᓭᑦ ᐅᖃᕐᑐᕕᓃᑦ ᐱᖓᓱᓗᐊᖕᖑᐊᓂᒃ ᐱᑦᔪᑎᓂᒃ ᐃᓚᐅᓂᕐᒧᑦ ᐃᒥᐊᓗᑦᑌᓕᒪᓂᕐᒧᑦ 

ᐃᓗᓯᕐᓱᓯᐊᕐᓇᓂᕐᓴᒥᒃ ᐃᓅᓯᖃᕈᒪᓂᕐᒥᒃ, ᑮᓇᐅᔭᓕᐅᕋᓱᐊᕈᑦᔨᒍᒪᓂᕐᒥᒃ ᓄᑖᒥᒃ ᐃᓱᐊᕐᓯᕕᑦᓴᒥᒃ, ᐊᒻᒪᓗ 

ᐊᑑᑎᒍᒪᑦᓱᑎᒃ ᐋᖓᔮᖃᑦᑕᖏᓐᓂᒥᒃ. 

 

ᐱᖕᖑᐹ ᐃᒥᐊᓗᑦᑌᓕᒪᓂᐅᑉ ᒥᑦᓵᓄᑦ 

ᐊᕐᕌᒍᑕᒫᑦ ᕕᕈᐊᕆᒥ, ᐃᓚᐅᔪᑦ ᑲᑎᕕᐅᑉ ᓄᓇᓕᒫᖓᓂᑦ ᐱᓯᒪᔪᑦ ᐆᑦᑐᕋᖃᑦᑕᑐᑦ ᓇᒻᒥᓂᖅ ᐃᒥᐊᓗᒻᒥᒃ ᓄᕐᖃᖓᓂᕐᒥᒃ 

28-ᓂ ᐅᓪᓗᓂ. ᐃᓚᐅᑦᓱᑎᒃ ᐱᓇᓱᐊᕐᓂᒧᑦ, ᐊᑑᑎᓲᑦ ᐱᐅᔫᓂᖏᓐᓂᒃ ᐃᓗᓯᕐᓱᓯᐊᕐᓇᑐᒥᒃ ᐃᓅᓯᖃᕐᓂᐅᑉ 

ᓴᐳᑦᔨᖏᓐᓇᓱᑎᓪᓗ ᐃᓱᐊᕐᓯᕕᐅᑉ ᐱᓇᓱᐊᕐᑕᖓᓂᒃ. ᐱᖕᖑᐹᑉ ᐱᔭᕆᒐᓱᑦᑕᖓ ᐱᑕᖃᕐᑎᓯᓂᖅ ᐃᓱᐊᕐᓯᕕᒻᒥᒃ 

ᐊᑐᕋᑦᓴᕆᐊᓪᓚᓂᒃ ᐊᒻᒪᓗ ᐃᓱᐊᕐᓯᕕᐅᑉ ᐱᒍᑦᔨᓂᖏᓐᓂᒃ ᐊᑐᐃᓐᓇᐅᓕᐅᒥᑎᑦᓯᒐᓱᐊᕐᓂᖅ 14-ᓄᑦ ᓄᓇᓕᓐᓄᑦ 

ᓄᓇᕕᒻᒥ. ᑮᓇᐅᔦᑦ ᐊᑐᕐᑕᐅᓲᖑᒻᒥᔪᑦ ᐱᐅᒃᑯᑎᓯᓂᕐᒧᑦ ᓴᐳᑦᔨᒍᑎᑦᓴᓂᒃ ᓄᑖᑉ ᐃᓱᐊᕐᓯᕕᐅᑉ ᐃᓗᕐᖁᓯᒃᑯᑦ 

ᐱᔭᕆᒐᓱᑦᑕᖓᓂᒃ. 

 

ᐃᓱᐊᕐᓯᕕᐅᑉ ᒥᑦᓵᓄᑦ 

ᑎᒥᖕᖑᑎᑕᐅᔪᕕᓂᖅ 1994-ᒥ, ᐃᓱᐊᕐᓯᕕᒃ ᓄᓇᕕᒻᒥ ᒪᒥᓴᕐᕕᒃ ᑰᑦᔪᐊᒦᑦᓱᓂ ᖄᖏᕐᓂᑯᓕᐅᕐᑎᐅᒐᓂ ᓄᓇᓕᒻᒥ ᑎᒥᐅᔪᖅ 

ᐱᑕᖃᕐᑎᓯᔪᖅ ᐃᓗᕐᖁᓯᒃᑯᑦ ᒪᒥᓴᕐᓂᒥᒃ ᓄᓇᕕᒻᒥᐅᓂᒃ ᐃᓗᓯᕐᓱᓯᐊᕐᓇᑐᒥᒃ, ᐅᐃᕆᒪᓂᕐᑕᖃᖕᖏᑐᒥᒃ 

ᐃᓅᓯᕐᑖᑎᑦᓯᒐᓱᑦᓱᓂ. ᑎᒥᐅᔪᖅ ᐃᓕᑕᕆᔭᐅᔪᖅ ᐋᕐᕿᒍᑎᐅᑦᓱᓂ ᑭᖕᖒᒪᓇᓪᓚᕆᑦᓱᓂ ᓄᓇᕕᒻᒥ ᐊᒥᓱᓄᑦ ᐊᑦᓱᕈᕐᓇᑐᓄᑦ 

ᐊᒻᒪᓗ ᐊᑑᑎᖃᓪᓚᕆᑦᓱᓂ ᐃᑲᔪᕐᓯᒍᑎᐅᒋᐊᖓ ᐃᓄᓐᓂᒃ ᐋᖓᔮᓐᓇᑐᕐᑐᓗᐊᖃᑦᑕᓂᕐᒥᒃ ᐃᒥᐊᓗᓗᐊᖃᑦᑕᓂᕐᒥᓗ 

ᐱᓀᓗᑕᓕᓐᓂᒃ. 25-ᓂᒃ ᐊᕐᕌᒍᓂᒃ ᐱᓇᓱᐊᕐᓯᒪᓪᓗᑯᒐᒥ, ᐃᓱᐊᕐᓯᕕᒃ ᓄᐃᑕᑦᓯᐊᑐᖅ ᐊᑦᔨᒌᖕᖏᑐᓂᒃ ᖃᐅᔨᒪᓂᕐᒥᓄᑦ, 

ᐱᒍᓐᓇᓯᐊᕐᑐᓄᑦ ᐊᒻᒪᓗ ᐊᕐᕌᒍᓂᒃ ᐊᒥᓱᓂᒃ ᐱᓇᓱᑦᓯᒪᔪᓄᑦ ᐱᓇᓱᑦᑎᒥᓄᑦ, ᐊᒻᒪᓗ ᐃᓗᐃᑦᑐᒥᒃ ᐃᑲᔪᕐᓯᒍᑎᖃᕐᓂᒥᓄᑦ 

ᓄᓇᕕᒻᒥᐅᓂᒃ ᐃᓄᓐᓂᒃ ᒪᒥᓴᕐᑎᓗᒋᑦ. 

ᖃᐅᔨᒋᐊᕈᒪᒍᕕᑦ ᐅᕝᕙᓘᓐᓃᑦ ᐊᐱᕐᓱᑕᐅᓂᑦᓴᒥᒃ ᐅᓪᓗᒥᒃ ᐊᕐᖀᒍᒪᒍᕕᑦ, ᐅᖄᓚᒋᑦ ᐊᓪᓚᓗᑎᓪᓘᓃᑦ ᐅᕗᖓ: 

 

ᒪᕆ-ᐃᓕᐊᓐ ᑲᕉᓐ 

ᑐᓴᐅᒪᖃᑦᑕᐅᑎᓂᓕᕆᔨ 

ᐊᓂᕐᕋᒥ ᐅᖄᓚᐅᑎᖓ: 418-905-1193 

communications@isuarsivik.ca 


